
Аннотация 
Мақолада Фарғона водийси халқларининг анъанавий дафн ва таъзия билан боғлиқ урф-одат 

ҳамда маросимлари ўрганилган. Унда турли хил этник жамоаларда кўриб чиқилаётган масалага оид 
материаллар ўзаро қиёсий таҳлил қилинган.  

Аннотация 
В статье изучены традиционные обряды и обычаи народов Ферганской долины,  связанные с 

похоронами и поминками. Сравнительно проанализированы материалы по изучаемым вопросам в 
различных этнических общинах. 

Annotation 
The article examines the traditional burial and ritual ceremonies of the peoples of Fergana Valley. It 

provides a comparative analysis of the material on different ethnic groups. 

Бугунги кунгача Фарғона водийси 
материаллари асосида халқимизнинг 
дафн ва таъзия маросимлари кам 
ўрганилган. Шу сабаб, оилавий урф-одат 
тизимидаги ушбу ижтимоий ҳодисанинг 
генезисини, мазмун-моҳиятини ва 
трансформациясини этнослараро 
муносабатлар контекстида таҳлил қилиш 
этнография фанидаги муҳим 
масалалардан бири ҳисобланади. 

Дунёнинг барча халқларида оилада 
фарзанд туғилиши ва никоҳ тўйи билан 
боғлиқ урф-одат ва маросимлар 
кўтаринки, ҳушвақтлик кайфиятида 
ўтказилган. Инсон ўлимига боғлиқ 
ўтказиладиган расм-русум ва маросимлар 
эса, аксинча, тушкунлик, ғамгин руҳий 
ҳолатда бажарилган. Бундай руҳий ҳолат 
аҳолининг барча ижтимоий ва этник 
гуруҳлари учун хос бўлган хусусиятдир. 

Анъанавий дафн маросимлар ва 

марҳумни хотиралаш билан боғлиқ ҳолда 
ўтказиладиган расм-русум ва 
иримларнинг яна бир ўзига хос жиҳати, ‒ 
бу, уларда диний тассавурларни, айниқса, 
анимистик тушунчаларнинг нисбатан 
қатъий сақланиб қолганлигидир. 

Маълумки, инсон ҳаёти  боқий эмас, 
ўлим ҳақдир. Бироқ марҳумлар хотираси 
абадийдир. Зеро, бу абадият 
аждодларимизнинг марҳумларни 
хотирлаш, руҳини эъзозлаш билан боғлиқ 
расм-русум ва маросимларида ўз 
ифодасини топган. Ўзбек, тожик, қирғиз ва 
бошқа Ўрта Осиё халқларининг инсон 
ўлими, уни дафн қилиш ва хотирлаш 
билан боғлиқ расм-русум ва 
маросимларини ҳам шартли равишда уч 
босқичга ажратиб кўрсатиш мумкин. 
Чунончи, биринчи босқич, ўлим билан 
боғлиқ урф-одат ва расм-русумлар. Бунга 
васият, жон узилиши вақтида 

бажариладиган расм-русум ва иримлар, 
жасадни тартибга келтириш ҳамда 
марҳумни «меҳмон қилиш» одатини 
киритиш мумкин. Иккинчи босқич, амалга 
ошириладиган расм-русумлар бевосита 
маййитни қабрга қўйиш тартиби ва 
иримлар билан боғлиқдир. Учинчи 
босқичга эса азадорлик ҳамда марҳумни 
хотирлаш билан боғлиқ ҳолда 
ўтказиладиган кўплаб расм-русум ва 
маросимлар киради. 

Урф-одат ва маросимларни бу каби 
босқичларга ажратиш уларнинг кетма-кет 
бажарилиши принципига асосланади. 
Фарғона водийси аҳолисининг XIX-ХХ аср 
бошларига хос дафн ва у билан боғлиқ 
расм-русум ва маросимларининг бир 
қатор жиҳатлари айрим 
тадқиқотчиларнинг ишларида ёритилган 
[1]. Умуман, водийликларнинг бу каби 
урф-одат ва маросимлари бошқа 
тарихий-этнографик ҳудуддаги 
халқларники билан ўхшаш. Бу табиий ҳол. 
Негаки, Ўрта Осиё халқларининг 
маданияти, жумладан, дафн 
маросимлари ҳам асрлар давомида 
муайян тарихий-маданий муҳит 
шароитида ўзаро этномаданий алоқалар 
натижасида шаклланган. 

Шу билан бирга, водийликларнинг 
инсон ўлими, дафн ва марҳумни 
хотирлаш билан боғлиқ анънавий расм-
русум ва маросимларида айрим этник 
жиҳатлар ҳам сақланиб қолган. Биз 
қуйида ушбу соҳадаги этник ва 
умумминтақавий хусусиятларни намоён 
бўлишига доир бир неча мисолларни 
келтириб ўтамиз.  

Халқ орасида инсоннинг тўсатдан, 
тасодифий ҳолда вафот этиши «бевақт 
ўлим» деб аталса, бетоб ҳолда ўлишига 
нисбатан эса «ўз ажали билан» вафот 
этди каби ибора ишлатилади. Ҳар иккала 
ҳолда ҳам барча этник жамоаларда ўлим 
билан боғлиқ турли хилдаги расм-русум 
ва маросимлар бажо келтирилади. 
Жумладан, Фарғона водийсининг деярли 
барча халқларида бемор «оғирлашиб» 
қолса, у ётган хонадан озиқ-овқат 
маҳсулотлари ва ҳатто идиш-анжомларни 
олиб чиқиб қўйиш одати бўлган. Гўёки, 
жон бераётган кишининг кўз илғамас қони 
ушбу нарсаларга сачрар эмиш. Бу каби 

тушунча ва одат Ўрта Осиёнинг кўплаб 
халқларида учрайди[2]. 

Маҳаллий халқларнинг барчасида 
умри поёнига етаётган бемор ҳузурига 
масжид имоми ёки мулла чорланган. Агар 
бемор аёл киши бўлса, аксарият 
ҳолларда отинча (отин ойи) таклиф 
қилинган. Ҳар икки ҳолда ҳам Қуръони 
каримнинг «Ёсин» сураси ўқилиб, имон 
келтириб турилган. Жон танани тарк 
этиши билан ўзига хос турли расм-
русумлар адо этилган. Барча этник 
жамоаларда бемор жони танани тарк 
этгач овоз чиқариб, айтиб йиғлаш одат 
бўлган.  

Маййитни тартибга келтириш 
борасида ҳам умумий ва этник жиҳатлар 
кўзга ташланади. Умумийлик шундаки, 
водийнинг барча этник жамоаларида 
маййитнинг жағ суяги танғиб қўйилган. 
Ўтмишда водийнинг шаҳар ва шаҳар олди 
ўтроқ аҳолисида маййит махсус 
ғассоллар томонидан покланган. 
Чорвадор бўлган яримкўчманчи ва 
яримўтроқ фарғоналикларда бундай 
«касб»даги кишилар бўлмай, бу юмуш 
яқинлари, маҳалла (овул)дошлари 
томонидан адо этилган.  

Шариат талабларига кўра инсон 
вафот этган шу куннинг ўзидаёқ жаноза 
ўқилиб, дафн этилиши лозим. Турмуш 
тарзида ислом дини чуқур илдиз отган 
ўтроқ ўзбек, тожик, уйғурлар XIX аср 
охири ‒ XX бошларида бу талабларга 
қатъий риоя қилганлар. Фақат 
фавқулодда ҳоллардагина маййит «тунаб 
қолган». Бироқ яримкўчманчи 
қирғизларда ҳамда яримўтроқ ўзбек 
уруғларида маййит, албатта, бир кун 
сақланган. Бундан ташқари, ўтмишда 
қирғиз, қозоқ ва айрим яримкўчманчи 
ўзбек уруғларида маййит учун махсус 
қора-ўтов тикиш одати ҳам бўлган. Бу 
одат ХХ аср бошларига келиб ҳам 
Фарғона водийсининг тоғ ва тоғолди 
ҳудудларидаги яримкўчманчи аҳолида 
сақланиб қолган эди [3]. Бу даврда 
водийнинг тоғ ва тоғолди ҳудудларида 
яшаётган қирғиз уруғларида бошқа яна 
бир одат ‒ «қора уй» гумбазига мотам 
рамзи сифатида «желек» ‒ байроқ тикиш 
удуми ҳам сақланиб қолган эди.[4] Агар 
марҳум ёш бўлса, қизил рангдаги, ўрта 

ёшда бўлса қора рангдаги ва, ниҳоят, 
кекса бўлса, оқ рангдаги байроқ (желек) 
тикилган[5]. Бу одат ўтмишда бошқа 
чорвадор халқларда ҳам учрайди [6]. 

Марҳум дафн қилинган кундан 
бошлаб уч кун мобайнида водийнинг 
аксарият ўтроқ аҳоли хонадонларида 
иссиқ овқат тайёрланмаган. Бу кунларда 
қўшнилар томонидан марҳум хонадонига 
иссиқ овқат чиқариб турилган. Тўғри, 
кўплаб қишлоқларда маййит олиб чиқиб 
кетилгач, маросим таоми ‒ ҳолвайтар 
тайёрланган. Бу таом фақат аёлларга 
тарқатилган [7]. 

Бироқ, бу масала юзасидан илмий 
адабиётларни таҳлил этиш ва дала 
материалларидан аён бўладики, баъзи 
бир қишлоқларда дафн қилинган кунда 
марҳум хонадонида палов (ош) 
дамланган. Бу палов маросимий таом 
ҳисобланиб, аҳоли орасида «қора ош», 
тожикларда эса «оши сиёҳ», деб 
номланган.  

Маййит дафн қилинган кундаёқ 
қурбонлик қилиш ва таом тайёрлаб 
маросим қатнашчиларига улашиш 
чорвадор халқларнинг азалий 
одатларидир. Водийлик қирғиз, қипчоқ, 
қурама, турк ва бошқа яримкўчманчи ва 
яримўтроқ аҳоли ҳам марҳум дафн 
қилинган кунининг ўзидаёқ от ёки қорамол 
сўйганлар. Унинг гўшти пиширилиб, 
таъзияга келганларга тортилган. Айни 
вақтда шуни ҳам айтиш керакки, 
яримкўчманчи (яримўтроқ) аҳоли 
ўтроқликка ўтиши билан уларнинг баъзи 
бир қишлоқларида, ўтроқ аҳоли 
таъсирида марҳум чиққан хонадонда уч 
кун мобайнида таом тайёрламаслик 
одатига амал қилина бошланди.  

Кўчманчилик турмуш тарзи ва 
хўжалик йўналишининг чорвачиликка 
ихтисослашуви бу халқларда яна бир 
қатор анъанавий бошқа удумларнинг 
сақланиб қолишига имкон туғдирган. 
Бундай удумлардан бири дафн 
маросимида қатнашиш учун олисдан 
келган уруғдошларга қўноқ оши тортиш 
одатидир. Бу одат бўйича олисдан келган 
қариндошлар учун алоҳида қўй ёки бошқа 
ҳайвон сўйилиб, ундан таом тайёрланган. 
Бошқа бир одатга кўра, чорвадор 
халқларда мусулмон дунёсида кенг 
тарқалган «марҳумнинг гуноҳини сотиб 

олиш» одатига кўра, марҳумнинг 
гуноҳларини ўз бўйнига олган кимсага туя 
ва от ҳадя қилиш одати кенг тарқалган 
эди. Бу одат аҳоли орасида «давра 
солиш» маросими, деб юритилган [2,147]. 

Маълумки, инсон вафот этиши 
биланоқ унинг яқинлари учун азадорлик 
ҳолати кучга кирган. Аза тутиш ислом 
динидаги барча халқларда, жумладан, 
фарғоналикларда ҳам маълум бир 
умумий расм-русумларга асосланган. 
Марҳумнинг яқин аёл қариндош-уруғлари 
аза либосини кийганлар. Шу ўринда айтиб 
ўтиш ўринлики, водийнинг турли этник 
жамоаларида аза кийимларида муайян 
бир фарқлар кўзга ташланади. Чунончи, 
водийнинг аксарият ўтроқ аҳолисида 
аёллар азадорлик рамзи сифатида кўк 
ёки ҳаворанг кўйлак кийганлар. Эр-хотин 
Наливкинлар фарғоналик ўтроқ аҳолида 
аёллар азадорлик белгиси сифатида кўк 
кўйлак ва унинг устидан қора рангдаги 
халатни кийганлигини айтиб ўтадилар 
[1,234]. Умуман, кўк рангга мотам, 
азадорлик рамзи деб қараш кўплаб 
ҳолларда учрайди [8]. Айни вақтда 
мусулмон аёллари азадорлик рамзи 
сифатида бошқа рангдаги кўйлакларини 
ҳам кийганлар. Масалан, Фарғона 
вилоятидаги Аввал қишлоғида яшаган 
аёллар отаси вафот этса, қора матодан, 
онаси вафот этса, кўк матодан азадорлик 
кўйлагини кийганлар [2,148]. М.С.Андреев 
гувоҳлик беришича, Наманган вилояти 
Косон туманида яшовчи тожикларда эри 
ўлган аёл қора матодан, бошқа азадорлар 
эса кўк рангдан кўйлак кийганлар [3,115]. 
Дарвоқе, Фарғона водийси аҳолиси 
орасида азадор аёлларга нисбатан 
ҳозирда ҳам «кўк кийди», «кўки бор» каби 
иборалар ишлатилади. Водийлик 
қирғизларда бу удум ўзига хос тарзда 
намоён бўлади. Жанубий қирғизларда эри 
ўлган аёл қора кўйлак ва қора камзул 
кийган. Ушбу этник жамоаларда қизил 
ранг ҳам мотам рамзи ҳисобланган. Бева 
аёл азадорлик белгиси сифатида 
аксарият ҳолларда  пешонасини қизил 
рангли дурра билан боғлаб олган [6,69]. 
Таъзияда иштирок қилаётган аёлларга 
ҳам шу рангдаги рўмол, эркакларга эса 
чорси (белбоғ) улашилган.  

Азадорлик нафақат кийимларида, 
балки марҳум яқинларининг турмуш 

тарзида ҳам намоён бўлади. Азадорлик 
ўйин-кулги, хурсандчилик ва тўй-томоша, 
байрамларда иштирок қилишлари марҳум 
хотирасига нисбатан ҳурматсизлик деб 
баҳоланган. Эркаклар махсус аза 
кийимларини узоқ вақт кийиб юрмасалар-
да, юқоридаги удумга риоя қилган ҳолда, 
соч-соқолларини олдирмаганлар. 
Қирғизлар азадорлик белгиси сифатида 
ҳатто тирноқларини ҳам олмаганлар 
[6,69]. 

Аза тутиш муддати ҳам марҳумга 
қариндошлик даражасидан келиб чиқиб, 
турли вақтга қадар чўзилган. Марҳумнинг 
яқин аёл қариндошлари (онаси, хотини, 
опа-синглиси) учун бу ҳолат одатда 
вафот этган кишининг «йили», «йил 
оши»га қадар давом этган. Айрим 
ҳолларда эса аёллар ихтиёрий равишда 
икки-уч йилга қадар ҳам аза тутганлар. 
Сўхлик тожикларда аёл кишиларнинг 
азадорлик даври ҳатто етти йилга қадар 
чўзилган [2,148]. Ислом дини бу қадар 
узоқ муддат аза тутишликни маъқул 
ҳисобламайди. Ҳадисда айтилишича, 
«Оллоҳга ва охират кунига ишонган 
аёлнинг ўликка уч кундан ортиқ аза 
тутмоғи макруҳдир, эри ўлсагина тўрт ой-
ю уч кун мотамда бўлғайдир» [9,346]. Гап 
бу ерда аёл киши томонидан «идда» 
(«иддат») сақлаш тартиби ҳақида 
кетмоқда. Шариат бўйича эри ўлган аёлга 
тўрт ой-ю уч кун муддат бошқа эркакка 
турмушга чиқиши тақиқланади. Негаки, бу 
муддат ичида аёл кишининг марҳум 
эридан ҳомиласи бор ёки йўқлиги 
аниқланган. Агарда у ҳомиладор бўлса, 
фарзанд туғилгунга қадар бошқа эркак 
билан никоҳланиши ман қилинади.  

Аза тутиш билан боғлиқ расм-
русумлар бевосита марҳумни хотирлашга 
доир маросимлар билан қўшилиб кетган. 
Марҳумни хотирлаш билан боғлиқ 
ҳолдаги маросимлар эса анчагина. Булар 
ичида марҳумнинг «учи», «еттиси», 
«йигирмаси», «қирқи» ва «йили», деб 
номланувчи маросимлар асосийларидир. 

Бундан ташқари, ўтмишда бир йилга 
қадар ва ундан кейинги даврда ҳам 
марҳумнинг руҳига бағишлаб 
ўтказиладиган «пайшанбалик», 
«маърака», «оқ кийди», «қада» каби 
маросимлар ҳам алоҳида  аҳамият касб 

қилган. Айниқса, мусулмончилик 
фарзларидан бири саналган рўзанинг 
тугаши билан нишонланадиган 
байрамларда марҳум хотирасига 
бағишлаб алоҳида маросим ўтказилган. 
Айрим дарахтларнинг гуллаши, қовун 
пишиғи, илк бор қор ёғиши билан боғлиқ 
ҳолда ҳам водийнинг ўтроқ аҳолисида 
марҳумни ўзига хос тарзда хотиралаш 
маросимлари ташкил этилган [10]. 

Шу ва шу каби расм-русум ва 
маросимларни ўтказишда ҳам биз этник 
ўзига хослик билан бирга этнослараро 
алоқаларни намоён бўлишини кузатдик. 
Масалан, илк бор атиргул очилганда, 
қовун пишганда ёки биринчи бор қор 
ёққанда марҳум хотирасига бағишлаб 
маросим ўтказиш, юқорида 
таъкидлаганимиздек, азалий деҳқончилик 
билан шуғулланувчи халқлар учун хосдир. 
Лекин XIX‒ХХ аср бошларида бу каби 
маросимлар водийнинг ўтроқлашган 
қирғиз этник гуруҳлари орасида ҳам 
оммалашдики, бу, шубҳасиз, 
этномаданий алоқаларнинг оқибатидир. 
Зеро, дарахт гуллари, полиз экинларнинг 
етилиб пишиши ҳамда қор ёғиши билан 
боғлиқ марҳум руҳига бағишлаб бундай 
махсус маросимларни ўтказиш кўчманчи 
чорвадор халқлар учун, жумладан, 
қирғизлар учун анъанавий 
ҳисобланмайди.  

Умуман, азалий чорвадор 
халқларнинг марҳумни хотиралаш билан 
боғлиқ бундай расм-русум ва 
маросимларида кўчманчилик турмуш 
тарзига хос бўлган бир қанча жиҳатлар 
акс этиб туради. Маълумки, марҳум 
вафот этганига бир йил тўлиши барча 
халқларда катта эътибор билан қайд 
этилади. Деярли барча этник жамоалар 
ушбу санани ўзига хос расм-русум ва 
маросимлар билан нишонлаганлар. 
Марҳум руҳига бағишлаб қурбонлик 
қилганлар ва турли хилдаги маросимий 
таомлар тайёрланиб, исломий ёки 
исломлашган ирим ва расм-русумлар адо 
этилган. Ўтмишда чорвадор халқларда 
марҳумнинг йилига бағишлаб 
ўтказилаётган маросимда пойга, улоқ, 
кураш каби анъанавий халқ ўйинларини 
уюштириш одати кенг тарқалган эди 
[11,175-178]. Бундай оммавий томошалар, 

албатта, катта сарф-харажат талаб 
қилган. Шу сабаб бундай тадбирларни, 
асосан, ўзига тўқ ва бой хўжаликларгина 
ташкил эта олганлар, албатта. 

Хуллас, юқоридагилардан келиб 
чиқиб айтиш мумкинки, XIX-ХХ аср 
бошларида Ўрта Осиё худудида, 
жумладан, Фарғона водийсида яшаётган 
ўзбек, тожик, қирғиз, уйғур, қорақалпоқ ва 
бошқа маҳаллий этник жамоаларнинг 
оилавий урф-одат ва маросимларида, 
хусусан, дафн маросимларида умумий 
жиҳатлар устувор эди. Бундай ўхшашлик 
ўзининг тарихий асосларига эга бўлиб, бу, 

ушбу халқларнинг этногенези ва этник 
тарихи бир эканлиги, уларнинг 
маданиятлари ягона этномаданий 
муҳитда шаклланганлиги билан 
изоҳланади. 

Хуллас, Фарғона водийси 
халқларининг анъанавий дафн ва таъзия 
маросимларини таҳлил қилишдан аён 
бўладики, яқин ўтмишда ҳам қадимги 
даврларга хос бўлган бир қатор архаик 
элементлар барча этник жамоалар 
турмуш тарзида нафақат сақланиб қолган 
эди, балки муҳим аҳамият касб этган. 

